
FIL-QORTI TAL-MAĠISTRATI (MALTA)
BĦALA QORTI TA’ ĠUDIKATURA KRIMINALI

MAĠISTRAT DR. ABIGAIL CRITIEN
B.A., Trib. Eccl. Melit., LL.M. (Family Law) (Lond), LL.D.

Il-Pulizija
(Spettur Sherona Buhagiar)
Vs
					Marco Rapinett
Illum it-28 ta’ Ġunju, 2023
Rat l-imputazzjonijiet fil-konfront ta’ Marco Rapinett ta' 35 sena, bin Carmelo Rapinett u Pauline nee’ Farrugia mwieled l-Pieta’ nhar l-04 ta’ Marzu tas-sena 1988 u li  jirrisjedi 16, FL 1, Triq Sofija, Bormla u detentur tal-karta tal-identita’ bin-numru: 0127488M talli nhar it-22 ta’ Gunju, 2023 u fil-ġimgħat u fix-xhur ta’ qabel, f’diversi ħinijiet, ġewwa Bormla u/jew f’dawn il-Gżejjer Maltin:
1. Uża vjolenza, inkluż vjolenza morali u, jew psikoloġika, u, jew sfurzar, sabiex iġiegħel jagħmel, iħalli ssir, jew jonqos milli jagħmel, xi ħaġa, jew sabiex inaqqas l-abilitajiet jew iżola jew illimita l-aċċess għall-flus, edukazzjoni jew impjieg għad-detriment ta’ missieru u ċioe’ Carmelo Rapinett li għandu l-eta` ta’ 72 sena u li kienu qed jgħixu fl-istess dar bħall-ħati u liema reat twettaq ripetutament;
2. U aktar talli fl-istess dati, ħin, lok u ċirkostanzi, ikkaġuna lil missieru u ċioe’ Carmelo Rapinett li għandu l-eta` ta’ 72 sena u li kien qed jgħix fl-istess dar bħall-ħati, fastidju għal iktar minn darba, u ġab ruħu b’mod li kien jaf jew li messu kien jaf li kien qed ikun ta’ fastidju għal missieru Carmelo Rapinett,
3. U aktar talli fl-istess dati, ħin, lok u ċirkostanzi, naqas milli jħares wħud mill-kundizzjonijiet imposti fuqu mill-Qorti tal-Maġistrati (Malta) u ċioe’ li ma jikkommettix delitt ieħor ta’ natura volontarja waqt li jkun meħlus mill-arrest; b’mod partikolari illi jżomm lura milli jimmolestja jew jivvessa lill-ġenituri tiegħu u ċioe’ Carmelo Rapinett, li jirrisjedi fl-indirizz 102, Triq San Lawrenz, Vittoriosa u li jirrinkaża mhux aktar tard mis-19.00hrs u li ma joħroġx qabel il-07.00hrs tal-għada filgħodu u dana b’digriet maħruġ mill-Qorti Kriminali nhar it-28 ta’ Ottubru, 2021, ippreseduta mill-Imħallef Dr. Aaron Bugeja LL.D., li bih ingħatat l-ħelsien mill-arrest.
4. U aktar talli fl-istess dati, ħin, lok u ċirkostanzi, rrenda ruħu reċidiv b’sentenzi mogħtija mill-Qorti tal-Maġistrati Malta, liema sentenzi huma definittivi u ma jistgħux jiġu mibdula ai termini tal-Artikoli 49 u 50 tal-Kapitlu 9 tal-Liġijiet ta’ Malta.
U aktar talli nhar it-22 ta’ Ġunju, 2023 bejn is-18.00hrs u s-19.30hrs, ġewwa Bormla u/jew f’dawn il-Gżejjer Maltin;
5. Għamel inġurji jew theddid mhux imsemmija band’oħra fil-Kodiċi Krimiali lil missieru u ċioe’ Carmelo Rapinett jew, jekk kien ipprovokat, inġurja b’mod li ħareġ barra mill-limiti tal-provokazzjoni;
Rat it-talba tal-Prosekuzzjoni sabiex flimkien mal-piena applikabbli għall-imsemmi reat, tirrevoka contrario imperio d-digriet tal-ħelsien mill-arrest u tordna r-riarrest tal-imsemmi Marco Rapinett, kif ukoll tordna li s-somma (jew parti minnha) mposta fuqha bħala garanzija personali tgħaddi favur il-Gvern ta’ Malta ai termini ta’ Artikolu 579 tal-Kap 9 tal-Liġijiet ta’ Malta.
Rat ukoll it-talba tal-Prosekuzzjoni għal Ordni ta’ Protezzjoni, inkluża fil-mori tal-kawża kontra Marco Rapinett a` benefiċċju ta’ Carmelo Rapinett u dan fit-termini tal-Artikolu 412Ċ tal-Kapitlu 9 tal-Liġijiet ta Malta.
Rat ukoll it-talba tal-Prosekuzzjoni sabiex f’każ ta’ ħtija, sabiex tipprovdi għas-sigurta’ ta’ Carmelo Rapinett kif jew sabiex tinżamm il-Bon Ordni pubblika, flimkien mal-piena applikabbli għar-reat, torbot lil Marco Rapinett billi tapplika l-Artikoli 382A et seq tal-Kap 9 tal-Liġijijet ta’ Malta, għal żmien li tħoss xieraq u, jew torbot lil Marco Rapinett b’obbligazzjoni tiegħu nnifsu taħt penali ta’ somma flus li tiġi ffissata mill-Qorti billi tapplika l-Artikoli 383 et seq. tal-Kapitlu 9 tal-Ligijiet ta’ Malta, għal żmien li tħoss xieraq.
Rat ukoll it-talba tal-Prosekuzzjoni sabiex f’każ ta’ ħtija, minbarra li tinflinġi l-pieni stabbiliti mill-Liġi, tordna lill-imsemmi Marco Rapinett sabiex iħallas l-ispejjeż li jkollhom x’jaqsmu mal-ħatra ta’ esperti, jekk ikun il-każ, hekk kif ikkontemplat fl-Artikolu 533 tal-Kapitlu 9 tal-Ligijiet ta’ Malta.
Rat il-verbal tas-seduta tat-23 ta’ Ġunju 2023 fejn waqt l-istess seduta l-akkuża hawn fuq ċitata ġiet moqrija u kkonfermata bil-ġurament;
Rat id-dokumenti esebiti mill-Prosekuzzjoni senjatament:
1. L-istqarrija awdjoviżiva tal-imputat[footnoteRef:1]; [1:  Ara Dok. SB1 esebit mill-Uffiċċjal Prosekutur waqt is-seduta tat-23 ta’ Ġunju 2023] 

2. Il-Fedina Penali tal-imputat[footnoteRef:2]; [2:  Ara Dok. SB2 esebit mill-Uffiċċjal Prosekutur waqt is-seduta tat-23 ta’ Ġunju 2023] 

3. Okkorrenza bir-referenza GHQ/GBDV/1345/2023[footnoteRef:3]; [3:  Ara Dok. SB3 esebit mill-Uffiċċjal Prosekutur waqt is-seduta tat-23 ta’ Ġunju 2023] 

4. Referral For Domestic Violence Unit datat it-22 ta’ Ġunju 2023[footnoteRef:4] [4:  Ara Dok. SB4 esebit mill-Uffiċċjal Prosekutur waqt is-seduta tat-23 ta’ Ġunju 2023] 

Rat l-atti proċesswali kollha; 
Rat li l-Prosekuzzjoni rtirat ir-raba’ (4) akkuża relatata mar-reċidiva kif jirriżulta mill-verbal ta’ nhar it-23 ta’ Ġunju 2023;
Rat li l-imputat wieġeb li hu ħati għall-imputazzjonijiet kollha hekk kif dedotti fil-konfront tiegħu waqt is-seduta ta’ nhar it-23 ta’ Ġunju 2023;
Rat li din il-Qorti osservat dak li jiddisponi l-Artikolu 392A(1) tal-Kap. 9 tal-Liġijiet ta’ Malta u ċioe’ wara li l-imputat waqt is-seduta tat-23 ta’ Ġunju 2023 wieġeb li hu ħati, wissietu b’mod l-aktar solenni fuq il-konsegwenzi legali ta’ dik it-tweġiba tiegħu u tagħtu żmien xieraq sabiex jekk irid jerġa’ lura minnha u kien biss wara li staqsietu t-tieni darba wara li kkonsulta mal-Avukat tiegħu li l-Qorti għaddiet sabiex tagħti każ din l-ammissjoni tiegħu.

Illi għalhekk fuq l-ammissjoni volontarja u inkondizzjonata tal-istess imputat, il-Qorti tiddikjara li m’għandhiex triq oħra salv li ssib lill-imputat ħati tal-imputazzonijiet kollha miġjuba kontra tiegħu (ad eċċezzjoni tar-raba’ (4) imputazzjoni li ġiet irtirata mill-Prosekuzzjoni).

Semgħet lill-Prosekuzzjoni u d-Difiża jitrattaw fuq il-piena fejn kien hemm qbil fuq il-parametri li kellha timxi magħhom il-Qorti.

Rat l-atti kollha ta’ dan il-proċediment il-provi u d-dokumenti kollha esebiti.

Kunsiderazzjonijiet Legali
Għaldaqstant, kwantu għall-akkużi li bihom hu mixli l-imputat fil-kawża ojderna u ċioe’ talli nhar it-22 ta’ Gunju, 2023 u fil-ġimgħat u fix-xhur ta’ qabel, f’diversi ħinijiet, ġewwa Bormla u/jew f’dawn il-Gżejjer Maltin:
1. Uża vjolenza, inkluż vjolenza morali u, jew psikoloġika, u, jew sfurzar, sabiex iġiegħel jagħmel, iħalli ssir, jew jonqos milli jagħmel, xi ħaġa, jew sabiex inaqqas l-abilitajiet jew iżola jew illimita l-aċċess għall-flus, edukazzjoni jew impjieg għad-detriment ta’ missieru u ċioe’ Carmelo Rapinett li għandu l-eta` ta’ 72 sena u li kienu qed jgħixu fl-istess dar bħall-ħati u liema reat twettaq ripetutament;
2. U aktar talli fl-istess dati, ħin, lok u ċirkostanzi, ikkaġuna lil missieru u ċioe’ Carmelo Rapinett li għandu l-eta` ta’ 72 sena u li kien qed jgħix fl-istess dar bħall-ħati, fastidju għal iktar minn darba, u ġab ruħu b’mod li kien jaf jew li messu kien jaf li kien qed ikun ta’ fastidju għal missieru Carmelo Rapinett,
3. U aktar talli fl-istess dati, ħin, lok u ċirkostanzi, naqas milli jħares wħud mill-kundizzjonijiet imposti fuqu mill-Qorti tal-Maġistrati (Malta) u ċioe’ li ma jikkommettix delitt ieħor ta’ natura volontarja waqt li jkun meħlus mill-arrest; b’mod partikolari illi jżomm lura milli jimmolestja jew jivvessa lill-ġenituri tiegħu u ċioe’ Carmelo Rapinett, li jirrisjedi fl-indirizz 102, Triq San Lawrenz, Vittoriosa u li jirrinkaża mhux aktar tard mis-19.00hrs u li ma joħroġx qabel il-07.00hrs tal-għada filgħodu u dana b’digriet maħruġ mill-Qorti Kriminali nhar it-28 ta’ Ottubru, 2021, ippreseduta mill-Imħallef Dr. Aaron Bugeja LL.D., li bih ingħatat l-ħelsien mill-arrest.
4. U aktar talli fl-istess dati, ħin, lok u ċirkostanzi, rrenda ruħu reċidiv b’sentenzi mogħtija mill-Qorti tal-Maġistrati Malta, liema sentenzi huma definittivi u ma jistgħux jiġu mibdula ai termini tal-Artikoli 49 u 50 tal-Kapitlu 9 tal-Liġijiet ta’ Malta.
U aktar talli nhar it-22 ta’ Ġunju, 2023 bejn is-18.00hrs u s-19.30hrs, ġewwa Bormla u/jew f’dawn il-Gżejjer Maltin;
5. Għamel inġurji jew theddid mhux imsemmija band’oħra fil-Kodiċi Krimiali lil missieru u ċioe’ Carmelo Rapinett jew, jekk kien ipprovokat, inġurja b’mod li ħareġ barra mill-limiti tal-provokazzjoni.
Il-Prosekuzzjoni rtirat ir-raba’ (4) imputazzjoni fil-konfront tal-imputat waqt is-seduta tat-23 ta’ Ġunju 2023;
L-imputat wieġeb li hu ħati tal-imputazzjonijiet dedotti fil-konfront tiegħu. 

Fid-dawl ta’ tali ammissjoni, l-Qorti tqis li l-imputat għandu jinstab ħati tal-imputazzjonijiet kollha hekk kif dedotti kontrih (ad eċċezzjoni tar-raba’ imputazzjoni li kif inhad aktar ‘il fuq ġiet irtirata mill-Prosekuzzjoni).

Il-Qorti, ħadet in konsiderazzjoni n-natura tar-reati li bihom qed jiġi mixli l-imputat u li tagħhom huwa qed jiddikjara li huwa ħati, iżda ħadet in konsiderazzjoni wkoll il-fatt li huwa rreġistra ammissjoni fi stadju bikri tal-proċeduri. Il-Qorti qieset il-ġurisprudenza ta’ dawn il-Qrati w Qrati esteri dwar tnaqqis fil-piena  meta l-ħati jammetti l-ħtijiet tiegħu fi stadju kmieni tal-proċess u b’hekk jiffranka ħafna xogħol u spejjeż inutili għall-amministrazzjoni tal-ġustizzja. F’dan l-istadju l-Qorti tagħmel referenza għall-kawża fl-ismijiet Ir-Repubblika ta’ Malta vs. Nicholas Azzopardi[footnoteRef:5] u Il-Pulizija vs. Emmanuel Testa[footnoteRef:6] u tara li f’dan il-każ l-ammissjoni saret fl-iktar stadju bikri għaliex ma kienux diġa’ laħqu xehdu x-xhieda jew saru diversi seduti li jirrikjedu l-ħin u spejjeż, tant li l-ammissjoni saret proprju fl-ewwel seduta meta l-istess imputat tressaq taħt arrest. Il-Qorti tqis ukoll li l-ammissjoni saret mingħajr ebda riservi u/jew kondizzjonijiet. Il-Qorti tqis ukoll li l-imputat, implora mal-Qorti għal klemenza u ddikjara li ‘għajja’ fil-ħajja tal-problema akuta tad-droga li għandu u li jixtieq jirrabilita ruħu u jaqta’ dan l-istess vizzju. Dawn il-fatturi kollha allura jagħtu lok sabiex il-Qorti, fil-kalibrazzjoni tal-piena ma tmurx għall-massimu stabbilit mil-liġi u tagħtih opportunita’ biex jibda t-triq tas-sewwa, jegħleb il-vizzju tad-droga li jwasslu għal reati bħal ma huma dawk li hu mixli bihom permezz tal-akkuża odjerna u li wara kollox qed jammetti għalihom pero’ fl-istess ħin trid tiżen dan kollu mar-reati kontemplati u li għalihom l-akkużat irreġistra l-ammissjoni tiegħu.  [5:  Qorti Kriminali deċiża nhar l-24 ta’ Frar 1997]  [6:  Qorti tal-Appell Kriminali, [7.7.2002]] 


Decide
Għaldaqstant, il-Qorti wara li rat u kkunsidrat l-Artikolu 17(d), l-Artikolu 202(h)(iii), Artikolu 202(h)(v), l-Artikolu 202(h)(j), l-Artikolu 251(1), l-Artikolu 251A (1)(a), l-Artikolu 251H(a), l-Artikolu 251H(b), l-Artikolu 251HA, l-Artikolu 339(1)(e), l-Artikolu 579(1) tal-Kapitlu 9 tal-Ligijiet ta’ Malt flimkien mal-Artikolu 2 u l-Artikolu 7(1) tal-Kap. 446 tal-Liġijiet ta’ Malta fost disposizzjonijiet oħra tal-Liġi, filwaqt li ssib lill-imputat, fuq ammissjoni tiegħu stess, ħati tal-imputazzjonijiet dedotti fil-konfront tiegħu, stante li l-Qorti hija tal-fehma li jissussistu ċ-ċirkostanzi meħtieġa u msemmija fl-Artikolu 7(1) tal- Kapitolu 446 tal-Liġijiet ta’ Malta, wara li rat, u a tenur tal-Artikoli 2 u 7 tal-Kapitolu 446 tal-Liġijiet ta’ Malta, qiegħda tpoġġi lill-imputat, issa l-ħati, taħt ordni ta’ probation għal perjodu ta’ tlett (3) snin mil-lum skond id-dispost tal-Artikolu 7 tal-Kap 446 b’dan li għal dan l-iskop qiegħda tordna li l-istess Marco Rapinett jitqiegħed taħt is-sorveljanza t’Uffiċjal tal-Probation indikat lilu mid-Direttur tas-Servizzi tal-Probation u Parole, liema ordnijiet huma soġġetti għall-kundizzjonijiet elenkati fid-digriet mogħti llum stess u anness ma din is-sentenza u li jifforma parti integrali minnha. 
A tenur tal-Artikolu 7(7) tal-Kapitolu 446 tal-Liġijiet ta’ Malta, il-Qorti fissret lil Marco Rapinett bi kliem ċar u li jinftiehem, l-effetti tal-ordni ta’ probation kif ukoll tal-kondizzjonijiet kollha elenkati fid-digrieti annessi ma’ din is-sentenza u li f’każ li jonqos milli jikkonforma ruħu ma’ dawk l-ordnijiet u dawk il-kondizzjonijiet u/jew f’każ li jagħmel reat ieħor tul it-terminu tal-ordni ta’ probation, jista’ jingħata sentenza għar-reati li tagħhom instab ħati b’din is-sentenza, nonche l-konsegwenzi li jistgħu jiġu sofferti f’każ ta’ nuqqas t’adeżjoni mat-termini tal-ordni hawn fuq imsemmi. Ai termini tal-Artikolu 7(8) tal-Kapitolu 446 tal-Liġijiet ta’ Malta, il-Qorti tordna li kopja ta’ din is-sentenza u tal-ordni ta’ probation bid-digrieti tal-lum stess għandhom jiġu trasmessi minnufiħ lid-Direttur tas-Servizzi ta’ Probation u Parole sabiex jassenja Uffiċjal tal-Probation biex ikun responsabbli għas-sorveljanza ta’ Marco Rapinett. L-Uffiċjal tal-Probation assenjat għandu jirrapporta bil-miktub lill-Qorti kompetenti bil-progress tal-istess imputat Marco Rapinett kull sitt (6) xhur.

Għall-fini tat-tielet imputazzjoni u ċioe’ dik li l-imputat naqas milli jħares wħud mill-kundizzjonijiet imposti fuqu mill-Qorti tal-Maġistrati (Malta) u ċioe’ li ma jikkommettix delitt ieħor ta’ natura volontarja waqt li jkun meħlus mill-arrest u li jirrinkaża mhux aktar tard mis-19:hrs u li ma joħroġx qabel is-7.00hrs tal-għada filgħodu skond Digriet tal-Qorti Kriminali tat-28 t’Ottubru 2021 ippreseduta mill-Imħallef Dr. Aaron Bugeja li bih ingħata l-ħelsien mill-arrest u għal liema imputazzjoni l-imputat irreġistra ammissjoni u din il-Qorti qed issibu ħati tagħha abbażi tal-istess ammissjoni, din l-istess Qorti qed tiddeċiedi li b’applikazzjoni tal-Proviso tal-Artikolu 579(1) m’hijiex qiegħda tordna l-arrest kontra l-imputat jew il-konfiska ta’ xi somma msemmija fl-obbligazzjoni biex tgħaddi favur il-Gvern ta’ Malta u dan fl-ewwel lok għaliex din il-Qorti m’għandha ebda dokument li jifforma parti mill-atti u konsegwentement hija sajma minn kull informazzjoni neċessarja għall-fini tal-istess u fit-tieni lok għaliex hija sajma miċ-ċirkustanzi li setgħu waslu lill-imputat biex jikser tali kondizzjonijiet (li hu stess ammetta) u konsegwentement m’hijiex f’posizzjoni li tiddeċiedi jekk il-ksur tal-kondizzjonijiet imposti fid-digriet imsemmi humiex ta’ konsegwenza serja jew le.

In oltre l-Qorti qed torna li jinħareġ Treatment Order ai termini tal-Artikolu 412(D)(1) tal-Kapitolu 9 tal-Liġijiet ta’ Malta fil-konfront tal-imputat għal tul ta’ tlett (3) snin biex jiġi indirizzat l-vizzju tiegħu tad-droga. Il-Qorti spjegat b’mod ċar il-portata ta’ din is-sentenza lill-imputat. Il-Qorti qiegħda tordna li kopja ta’ din is-sentenza għandha tiġi notifikata lid-Direttur tal-Probation and Parole.

In oltre u b’applikazzjoni tal-Artikolu 382A.(1) tal-Kap. 9 tal-Liġijiet ta’ Malta, l-Qorti torbot lill-imputat b’Ordni tat-Trażżin fil-konfront ta’ Carmelo Rapinett għal żmien sentejn.

In oltre b’applikazzjoni tal-Artikolu 383(1) u l-Artikolu 383(2) tal-Kap. 9 tal-Liġijiet ta’ Malta, l-Qorti tpoġġi lilI-imputat, issa l-ħati taħt obbligazzjoni personali għal żmien tnax (12)–il xahar mil-lum taħt penali ta’ elfejn Ewro (€2000) milli jimmolesta u / jew jivvessa lil Carmelo Rapinett;

Stante li ma ġew nominati eba esperti f’din il-kawża, l-Qorti milli tieħu konjizzjoni tat-talba tal-Prosekuzzjoni għall-applikazzjoni tal-Artikolu 533 tal-Kap.9 tal-Liġijiet ta’ Malta fil-każ odjern. 

Ai termini tal-Artikolu 392A(2) tal-Kap.9 tal-Liġijiet ta’ Malta, il-Qorti tordna li fi żmien sitt (6) ijiem tax-xogħol l-Avukat Ġenerali jingħata aċċess għal kopja skenjata tal-atti, flimkien ma’ aċċess għal kopja skenjata ta’ din is-sentenza.





MAĠISTRAT DR. ABIGAIL CRITIEN
B.A., Trib. Eccl. Melit., LL.M. (Family Law) (Lond), LL.D.

